GİRİŞ
      Müasir mikroprosessor texnikasının nailiyyətlərindən olan  obyektə inteqrə edilmiş  proqramlanan elektron sistemləri  müxtəlif sahələrdə geniş tətbiq tapmışdır.Fərdi  kompüterlərdə istifadə edilən universal təyinatlı müasir mikroprosessorlarla yanaşı ,xüsusi təyinatlı mikrokontrollerlər  idarə, nəzarət-ölçmə, rabitə, məişət texnikasında,kompüterlərin müasir periferiya qurğularında və  digər sahələrdə geniş istifadə edilən sistemlərin əsasını təşkil edir. Belə sistemlərin layihələndirilməsi baza elementi kimi mikroprosessor,yaxud mikrokontroller  vəsaitlərinin uyğun modelinin seçimi,onların proqramlanması və lazımi periferiya bloklarının qoşulması kimi mürəkkəb  məsələlərin həllini tələb edir.Bunun üçün layihəçi müxtəlif tipli mikroprosessorların və mikrokontrollerin   arxitektur xüsusiyyətləri,proqramlanma vasitələri və perferiya imkanları haqqında dərin biliyə və təcrübəyə mallik olmalıdır. Baxılan sahə üzrə   gələcək layihəçi –mühəndislərin hazırlıq səviyyəsi  mikroprosessor və  mikrokontroller texnikasının öyrənilməsinə həsr edilmiş fənlərin tədrisi keyfiyyətindən əhəmiyyətli dərəcədə asılıdır. Göstərilən fənlərin tədrisi üçün ana dilində uyğun dərs vəsaitlərinin olması  tədris keyfiyyətinin yüksəldilməsinə təsir edən əsas amillərdən biridir.
        Müxtəlif tipli müasir  mikroprosessor və mikrokontroller texnikasının vasitələrinə həsr edilmiş Azərbaycan dilində tədris vəsaitlərinin olmamasını nəzərə alaraq “Mikroprosessor sistemləri və vasitələri.Mikrokontroller texnikası ” adlı dərs vəsaiti tərtib edilmişdir.Bu dərs vəsaitinin yazılması bir neçə il ərzində   “Mikroprosessor sistemləri və vasitələri” və “Mikrokontroller texnikası ” kimi fənlərin tədrisi təcrübəsinə əsaslanmış və buraya daxil olan yeddi müxtəlif bölmələr üzrə mövzular bilavasitə “Elektron hesablayıcı vasitələrin konstruksiya edilməsi və texnologiyası”,”Elektron cihazları və qurğuları”,”Hesablama maşınları,kompleksləri, sistem və şəbəkələri” ixtisasları üzrə dərs prosesində  tədris edilmişdir.

            Birinci bölmədə müasir elektron sistemlərinin  mikroprosessor, mikrokontroller və proqramlanan məntiqi strukturlar təməlində layihələndirilməsinin əsas prinsipləri izah edilir. 
    Kommunikasiya texnologiyasında və rabitə qurğlarında tətbiqi daha perspektiv hesab edilən dəyişkən arxitekturlu elektron sistemlərinin  qurulması üçün istifadə edilən proqramlanan məntiqi strukturlar  (PLİC) texnologiyasının əsasları bölmə 2-də verilmişdir.

    Analoq siqnalların rəqəmli emalı üçün geniş tətbiq edilən ixtisaslaşdırılmış mikroprosessorların arxitektur xüsusiyyətləri  3-cü bölməsində bölməsində  nəzərdən keçirilir.
      Bölmə 4-5-də MİCROCHİP PİCxxx seriyalı mikrokontrollerin daxili strukturları və onların proqramlanma imkanları təsvir edilir.Burada  mikrokontrollerin  MPLAB İDE virtual layihələndirmə mühitində proqramlaşdırılması texnologiyası ətraflı açıqlanır ,müxtəlif idarə alqoritmləri üçün Assembler proqramlarının tərtibi və icrası ayrı-ayrı misallar üzərində göstərilir. 
      Daha mürəkkəb arxitekturlu AVR və ARM seriyasından olan mikrokontrollerin daxili blokları və proqramlanması vasitələri bölmə 6-da təsvir edilmişdir.  

     Müasir mikrokontrollerli sistemlərdə tistifadə edilən periferiya interfeyslərinin tipləri dərs vəsaitinin axırıncı bölməsində araşdırılmışdır. 

